
	Te hononga ki te marautanga pāngarau:

	Ngā Pūkenga:
Ko te whakapakari i te hinengaro: 

· ki te tūhura, ki te kimi, ki te whakamahi tauira, pānga hoki o roto i tētahi huinga raraunga;
· ki te hanga māramatanga ki tāna e tūhura ana.


	Ko te aronga matua o tēnei ngohe: 

· Ko te whakaputa pātai hei tūhura i tētahi huinga raraunga

	Rauemi:
· te whārangi mahi mā te ākonga
· te rauata, te pepa nui rānei hei tuhi i ngā whakaaro o ngā ākonga 

	Te mātauranga kua mau kē i te ākonga:

· Karekau

	Te wāhi ki te hangarau mōhiohio:

	Hei whakataki: 

Te mātauranga hei ako:
· te pānui tūtohi raraunga matatini
· te whakaputa pātai mō tētahi huinga raraunga 
· te whakamahi i ngā kīanga “E kite ana ahau...” me “E whakaaro ana ahau…” 
Ka whakaputa hoki te ākonga i ētahi pātai tauanga hei tūhura māna i ngā akoranga o muri ake.
Aronga matua: “E kite ana ahau...”, “E whakaaro ana ahau…”
He whaihua ēnei kīanga e rua hei whakaaraara whakaaro ki ngā momo pātai ka puta i tētahi huinga raraunga. Ko te pūkenga hei ako, ko te ‘whakaputa pātai hei tūhura i roto i ngā raraunga’. Ko ngā pātai nei hei arataki i te āta wetewete me te kimi mōhioranga i ngā raraunga kei roto i te tūtohi raraunga matatini. He maha ngā momo pātai, ngā whakatakotoranga whakaaro ka puta i ngā ākonga, ko ētahi pea kāore e taea te tūhura i roto noa iho i te huinga raraunga, me kohikohi raraunga kē atu. Me āta arataki te ākonga kia āta whakaaro mēnā e taea ana āna pātai te tūhura mā te tirotiro i ngā raraunga i te tūtohi, he whāiti rānei te huinga raraunga, kāore rānei e hāngai ana. Tuhia ēnei pātai, ēnei whakatakotoranga whakaaro hei tūhura pea ā muri ake, hei whakawhānui i te tūhuratanga. 

Kia taunga haere te ākonga ki ngā kīanga “E kite ana ahau...”, “E whakaaro ana ahau...…”, he maha ngā horopaki ka puta e whai pānga ana, pērā i te tātari raraunga e whakaaturia ana ki tētahi kauwhata, i muri rānei i te kohikohinga raraunga.

He tino whaihua ēnei kīanga kōrero hei whakapakari i te hinengaro ki te kimi tauira, ki te kimi pānga i ngā wāhanga katoa o te pāngarau. 


	Te Rapanga

	Hei tīmatanga
I tēnei ngohe, ka whakaputa te ākonga i ētahi pātai tauanga hei tūhura māna i te huinga raraunga. He pūkenga matua tēnei, kia whaihua ai te kohikohinga o ngā raraunga, kia puta ai he māramatanga ki te kaupapa e tūhuratia ana.
I puta te huinga raraunga mō tēnei ngohe i te tīpakonga matapōkere o ētahi ākonga 24 i te pātengi raraunga TataurangaKiTeKura.
Kua whakaaturia ngā raraunga ki te tūtohi raraunga matatini. E whitu ngā taurangi e whakaaturia ana ki ngā pou e whitu o te tūtohi, ā, e hāngai ana ia taurangi ki tētahi o ngā pātai o TataurangaKiTeKura. Kei ia kapa o te tūtohi ngā raraunga e hāngai ana ki te ākonga kotahi. Ko ngā kōrero mō te Ākonga 1: He tama, 12 tau tōna pakeke, 163cm tōna tāroaroa, 163cm hoki te roa o tōna māro, mātua hīkoi ai ia ki te kura i raro i te 10 meneti, ā, ko te oma tana korikori matua i te wā kai o te kura.
Ki hea tīmata ai te tūhura a te ākonga i ēnei raraunga? Me pēhea te tūhura?
He aha hei tūhura i tēnei huinga raraunga?

Ki hea tīmata ai?

Me whakawhitiwhiti kōrero mō te nui o ngā mōhioranga e noho ana i roto i ngā raraunga, engari me whai rautaki te tūhuratanga kia puta ai ngā mōhioranga e whaitake ana. I te tuatahi, me whakawhiti kōrero mō te takenga mai o ngā raraunga, me ngā taurangi e whakaaturia ana ki te tūtohi.
He aha hei tūhura i tēnei huinga raraunga?

I mua i te ruku tonu atu ki te tūhura i ngā raraunga me āta whakaaro ētahi āhuatanga hei whakamahere, kia hāngai tonu te tūhuratanga ki ngā raraunga, kia whaihua anō hoki. Ki te kore te āta whakamahere ka moumou tāima pea ngā mahi, i te kore o te hāngai o te pātai tūhura ki ngā raraunga. 
Kia 10-15 meneti pea hei whakawhitiwhiti whakaaro mō te tūtohi me ngā raraunga e whakaaturia ana.
· He pēhea nei te hanga i te tūtohi? Nō hea ngā raraunga? He aha te tikanga o ia taurangi? I puta te huinga raraunga mō tēnei ngohe i te tīpakonga matapōkere o ētahi ākonga 24 i te pātengi raraunga TataurangaKiTeKura.
Ngā kōwhiringa mō ētahi o ngā pātai:

Mō te haerenga matua ki te kura: hīkoi, motukā, pahi, pahikara, waka kē atu 

Mō te roa o te wā kia tae atu ki te kura: 10 meneti iti ake, 10-20 meneti, 20-30 meneti, 30 meneti nui ake 

Mō te korikori matua i te wā kai o te kura: noho, tū, hīkoi, oma/tākaro 

· Titiro ki ngā raraunga kei tētahi o ngā kapa – ko ia kapa e hāngai ana ki te ākonga kotahi. Tuhia ngā raraunga mō tētahi ākonga ki te kapa whakamutunga o te tūtohi.
· Tirohia ngā kōrero mō tētahi ākonga kotahi. 

· Tukuna te whakaaro, ko tā te mahi tauanga he kimi mōhioranga mō te katoa o te rōpū ākonga, kāore mō te ākonga takitahi. Ko te whakatakoto pātai hei tūhura te tīmatanga.
Whakamāramahia ngā kīanga kōrero nei “E kite ana ahau…”, E whakaaro ana ahau…”
· Whakaaturia te tūtohi ki te rauata. Tukuna hoki te tūtohi ki ia ākonga. 
· Me āta whakaaroaro ētahi pātai e pā ana ki te rōpū ākonga e whakaaturia ana ki te tūtohi. 
· He tauira ēnei o ētahi kīanga tērā pea ka puta i ngā ākonga. Tuhia ki te papa tuhituhi:
E kite ana ahau, mēnā he tāroaroa te ākonga he roa hoki tōna māro. 
E kite ana ahau, he roa ake i te 30 meneti te haerenga ki te kura o ētahi ākonga tokowhā. 
E whakaaro ana ahau, he aha te wā toharite o tēnei rōpū ākonga ki te haere ki te kura? 
E whakaaro ana ahau, mēnā e hono ana te roa o te haerenga ki te kura me te wāhi noho o te ākonga. 
E whakaaro ana ahau, mēnā ko te hunga hīkoi ki te kura, koia hoki te hunga omaoma i te wā kai. 
· Tonoa ngā ākonga ki te whakaputa i ā rātou ake kīanga mō ngā raraunga “E kite ana ahau …”, E whakaaro ana ahau...…”, ka tuhi ai ki te papa tuhituhi. 
· Tukuna kia mahi ā-rōpū ngā ākonga ki te whakaputa kīanga mō ngā raraunga. 
Ko ētahi atu kīanga:

E whakaaro ana ahau mēnā he roa ake te wā kia tae atu ki te kura o te hunga e hīkoi ana. 
E whakaaro ana ahau mēnā he kaha ake te hunga kōtiro ki te korikori i te wā kai o te kura. 
E whakaaro ana ahau mēnā he kaha ake ngā tuākana i ngā teina ki te korikori i te wā kai o te kura.

E kite ana ahau he āhua ōrite te tāroaroa me te mārō.
E whakaaro ana ahau mēnā e wātea ana he pahi mō te hunga haere ki te kura mā runga motukā.
E whakaaro ana ahau he aha te tāroaroa toharite o ēnei ākonga?
E whakaaro ana ahau mēnā e hono ana te roa o te wā haere ki te kura me te tāroaroa o ngā ākonga. 
E whakaaro ana ahau mēnā he tawhiti ake te wāhi noho o ngā tuākana i te kura i te hunga teina. 
E whakaaro ana ahau mēnā ka rerekē ngā raraunga mō tō mātou ake akomanga. 
E whakaaro ana ahau mēnā he poto ake te hunga kōtiro i te hunga tamatāne.
E kite ana ahau ko te oma te korikori o te nuinga o ngā ākonga i te wā kai o te kura.
E kite ana ahau ko te nuinga o ngā ākonga e haere ana ki te kura mā runga motukā. 
E whakaaro ana ahau he aha i kore ai i maha ngā ākonga eke pahikara ki te kura.
E kite ana ahau he tāroaroa ake te hunga tuākana.
Tuhia ngā kīanga kōrero katoa ki runga kāri, hei whakarōpū i te akoranga e whai ake ana i muri. 


	Te Arotake

	E kite ana ahau…

E whakaaro ana ahau…

 

	Hei whakawhānui i ngā mahi

	Mā te hunga ihumanea: 

Wehewehea ngā kīanga ‘E kite ana ahau…’, ‘E whakaaro ana ahau…’ ki ētahi rōpū. He aha ētahi whakarōpūtanga rerekē? He aha te whakamārama mō ia rōpū? He aha te whakarōpūtanga e tino whaihua ana? He aha i whaihua ai?  



Taumata Marautanga: 3-7


Aronga: Te tūhura huinga raraunga me te whakaputa pātai

